
Matraka ostea

Ez du atzoko eguna atsegin, ez du gogoko urte osoko liburuenganako ezaxolatasuna nekez estaltzen duen egun bakar bateko liturgia: feriak, liburu salduenak, sinadurak, adierazpen instituzional onkeriazkoak, irakurketak... Poztasun gutxi ematen dio egunak eta nahigabetik dezente, horixe egia. 

Zaletasunak eraman zuen, hain zuzen ere, liburuekin zerikusia duen lanbide batera, eta urtean zehar apenas izaten duen libururik zabaldu gabeko egunik. Baina liburu egunak trenpu txarra eragiten baitio, aspaldi atzeratzen ari zen bidaiatxo bat egiteko baliatu zuen atzokoa. Nahiko goiz ekin zion bideari, eta egun osoan ez zuen libururik zabaldu; ez zuen autoko irratia piztu, irakurtzeazeinonaden matraka ez entzuteagatik; telebistarik ez zuen jatetxe apal batean egin zuen jatordua.

Arratsarekin sartu zen etxean. Biloba hurbildu zitzaion, hanka pattalka, liburu ilustratu berri bat eskuan zuela:

-Amona, irakurriko?

